
AMO  

AMÔS  

Tơlơi Pơhiăp Hlâo  

Amôs jing pô-pơala blung-hlâo amăng Hơdrôm Hră Rơgoh-Hiam hơmâo čih lu. Wơ̆t-
tơdah ñu tơbiă rai mơ̆ng plei-pơnăng amăng anih-lŏn Yudah, samơ̆ ñu pơtô kơ ƀing 
ană-plei Israel pơ gah dư̱r amăng rơnŭk kơplăh-wăh tal sapăn rơnŭk-rơtuh hlâo kơ 
Yang Krist (8 H.K.). Anŭn jing amăng rơnŭk đĭ-kơyar prŏng amăng tŏng-krah tơlơi 
kơkuh-pơpŭ kơ Ơi Adai laih anŭn tơlơi rơnŭk-rơnua tŏng-krah ƀing ană-plei. Samơ̆ 
Amôs ƀuh tơlơi đĭ-kơyar anŭn kơnơ̆ng hơmâo mă ƀiă đôč yơh yuakơ hơmâo ƀing 
pơdrŏng laih anŭn ƀing pơkŏn dơ̆ng mă yua tơlơi ƀu tơpă-hơnơ̆ng hăng kơtư̆-juă ƀing 
kơƀah-kơƀap. Tơlơi kơkuh-pơpŭ ƀu ngă hăng pran-jua sit ôh laih anŭn tơlơi rơnŭk-
rơno ̱m kơnơ̆ng pơrơđah mă gah rơngiao đôč yơh. Amôs hăng tơlơi glưh pran-jua laih 
anŭn tơlơi khĭn pơtô-ƀuăh kơ tơlơi Ơi Adai či pơkơhma ̱l hĭ lŏn-čar ƀing Israel anai. 
Ñu kwưh-rơkâo kơ tơlơi tơpă-hơnơ̆ng kar hăng “hơnoh-ia rô” yơh laih anŭn ñu laĭ tui 
anai dơ̆ng, “Năng-ai Khua Yang či pap-khăp kơ đơđa ƀing ană-plei amăng lŏn-čar anai, 
jing ƀing dŏ-so̱t glaĭ yơh” (5:15).  

Jar Atŭt-Kơsem  

Tơlơi phat-kơđi ƀơi ƀing lŏn-čar re̱ng-gah Israel (1:1–2:5)  
Tơlơi phat-kơđi ƀơi ƀing Israel (2:6–6:14)  
Rơma tơlơi pơƀuh (7:1–9:15)  

1  

Tơlơi Laĭ-Pơthâo Kơ Tơlơi Phat-Kơđi  
1Anai jing khul boh-hiăp Amôs, jing pô wai triu mơ̆ng plei-pơnăng Tơkhoa. Dua thŭn 

hlâo kơ lŏn pơpư̆ čư̆ pơgơi, tơdang pơtao Uzziyah jing pơtao ƀing Yudah, laih anŭn 
Yarobam ană đah-rơkơi pơtao Yêhôas jing pơtao ƀing Israel, Ơi Adai pơrơđah kơ 
Amôs khul tơlơi anai kơ ƀing Israel.a  

2Amôs laĭ:  
“Yahweh ur-kraih mơ̆ng Ziôn  

laih anŭn pơgrŏm rai dơnai pơhiăp Ñu mơ̆ng Yerusalaim;  
khul đang-rơ̆k kơ ƀing wai triu krô hĭ,  

                                                 
a1:1 2 ing Pơtao 15:1-7; 2 Hră-Ruai 26:1-23; 2 ing Pơtao 14:23-29.  

laih anŭn đang-rơ̆k ƀơi kơčŏng čư̆ Karmel gliu hĭ.”b  

Tơlơi Phat-Kơđi ơi ing Re̱ng-Gah Israel  
3Anai yơh jing tơlơi Yahweh laĭ:  

“ing mơnuih amăng plei-prŏng Damaskus ngă soh nanao,  
yuakơ anŭn yơh, sit Kâo či pơkơhma ̱l hĭ ƀing gơñu yơh.  
Yuakơ gơñu hơmâo hoa-prah pơrai hĭ laih ƀing ană-plei amăng anih-lŏn 

Gilead  
hăng gơnam prah-pơdai pơsơi,c  

4Tui anŭn, Kâo či mơit rai apui ƀơi gah ngŏ sang Hazaêl  
laih anŭn apui či ƀơ̆ng hĭ khul kơđông kơtang Ben-Hadad.  

5Kâo či pơrai hĭ amăng-ja̱ng Damaskus  
Kâo či pơrăm hĭ ƀing mơnuih dŏ amăng Dơnung Awen  
laih anŭn pô djă gai hơnuăt-pơtao mơ̆ng anih Bêt-Eden;  
laih anŭn či brơi ƀing ană-plei Aram jing hĭ hlŭn-mơnă pơ anih Kir yơh,”  
anŭn yơh jing tơlơi Yahweh laĭ.  

6Anai yơh jing tơlơi Yahweh laĭ:  
“ing mơnuih amăng plei-prŏng Gaza ngă soh nanao,  

yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ gơñu mă pơjing mơnă abih-bang ană-plei pơkŏn  
laih anŭn jao hĭ ƀing gơ̆ kơ ƀing Edôm,d  

7Kâo či mơit apui ƀơi gah ngŏ kơ khul pơnăng plei Gaza  
tui anŭn apui či ƀơ̆ng hĭ khul kơđông kơtang ñu.  

8Kâo či pơrai hĭ ƀing khua djă-akŏ plei-prŏng Asđôd  
laih anŭn pô djă gai hơnuăt-pơtao amăng plei-prŏng Askelôn.  

Kâo či wir tơngan Kâo pơkơdơ̆ng glaĭ hăng plei-prŏng Ekrôn  
tơl tơƀe̱ng-dŏ glaĭ ƀing Philistia răm-rai hĭ abih,”  
anŭn yơh jing tơlơi Yahweh Ơi Adai laĭ.  

9Anai yơh jing tơlơi Yahweh laĭ:  
“ing mơnuih amăng plei-prŏng Tir ngă soh nanao,  

yuakơ anŭn yơh, sit Kâo či pơkơhma ̱l hĭ ƀing gơñu yơh;  

                                                 
b1:2 Yôêl 3:16.  
c1:3-5 Yesayah 17:1-3; Yirmeyah 49:23-27; Zekhariah 9:1.  
d1:6-8 Yesayah 14:29-31; Yirmeyah 47:1-7; Yehezekêl 25:15-17; Yôêl 3:4-8; Zephanyah 2:4-7; Zekhariah 
9:5-7.  

yuakơ gơñu jao hĭ abih ƀing ană-plei pơkŏn jing mơnă kơ ƀing Edôm,  
ƀu kiăng hơdơr ôh kơ tơlơi pơgop ayŏng adơi,e  

10tui anŭn Kâo či mơit rai apui gah ngŏ kơ khul pơnăng plei Tir  
tui anŭn apui či ƀơ̆ng hĭ khul kơđông kơtang ñu yơh.”  

11Anai yơh jing tơlơi Yahweh laĭ:  
“ing Edôm ngă soh nanao,  

yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ gơñu kiaŏ pơrai hĭ adơi gơñu ƀing Israel hăng đao-gưm,  
hơngah hĭ tơlơi thâo pap,  
yuakơ tơlơi gơñu hil dŏ nanao  
laih anŭn tơlơi gơñu pơrơmut ƀu thâo pơkă ôh,f  

12Kâo či mơit rai apui ƀơi plei-prŏng Têman  
tui anŭn apui či ƀơ̆ng hĭ khul kơđông kơtang Bôzrah yơh.”  

13Anai yơh jing tơlơi Yahweh laĭ:  
“ing Ammôn ngă soh nanao,  

yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ gơñu brêh hơdip ƀing đah-kơmơi pi-kian amăng anih-lŏn Gilead,  
kiăng kơ pŏk prŏng khul guai-lŏn gơñu,g  

14Kâo či pioh apui ƀơi khul pơnăng plei-pơnăng Raƀah  
tui anŭn apui či ƀơ̆ng hĭ khul kơđông kơtang ñu,  
tŏng-krah khul tơlơi ur-dreo ƀơi hrơi pơblah,  
tŏng-krah khul angĭn-rơbŭ ƀơi hrơi rơbŭ-kơthel;  

15laih anŭn pơtao gơñu či jing mơnă,  
ñu wơ̆t-hăng ƀing khua-moa ñu hrŏm-hơbĭt mơ̆n,”  
anŭn yơh tơlơi Yahweh laĭ.  

 

2  
1Anai yơh jing tơlơi Yahweh laĭ:  

 

                                                 
e1:9-10 Yesayah 23:1-18; Yehezekêl 26:1-28:19; Yôêl 3:4-8; Zekhariah 9:1-4; Mathiơ 11:21-22; Luk 
10:13-14.  
f1:11-12 Yesayah 34:5-17; 63:1-6; Yirmeyah 49:7-22; Yehezekêl 25:12-14; 35:1-15; Ôbadyah 1-14; 
Malakhi 1:2-5.  
g1:13-15 Yirmeyah 49:1-6; Yehezekêl 21:28-32; 25:1-7; Zephanyah 2:8-11.  

“ing Môab ngă soh nanao,  
yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ ñu ƀu pơpŭ ôh hăng čuh hĭ khul tơlang pơtao ƀing Edôm  
jing hĭ hơbâo laih;h  

2tui anŭn Kâo či mơit rai apui amăng anih-lŏn Môab,  
tui anŭn apui či ƀơ̆ng hĭ khul kơđông kơtang plei-pơnăng Keriôt.  

Môab či djai amăng tơlơi nga ̱ñ-ba ̱ñ prŏng  
tŏng-krah khul tơlơi ur-dreo pơblah laih anŭn dơnai tơdiăp ayŭp yơh.  

3Kâo či pơrai hĭ khua git-gai tŏng-krah anih-lŏn anŭn,  
hăng pơdjai hĭ abih-bang ƀing khua-moa hrŏm-hăng khua git-gai anŭn pơ 

anih anŭn mơ̆n,”  
anŭn yơh jing tơlơi Yahweh pơhiăp.  

4Anai yơh jing tơlơi Yahweh laĭ:  
 

“ing Yudah ngă soh nanao,  
yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ gơñu hơmâo hơngah hĭ laih tơlơi juăt Kâo,  
laih anŭn ƀu hơmâo djă-pioh khul tơlơi pơtă-pơtăn Kâo ôh,  
samơ̆ khul tơlơi ƀlŏr gơñu hơmâo ba gơñu jrôk-jơlan,  
khul tơlơi ƀlŏr anŭn yơh ƀing ơi-adon gơñu hơmâo kiaŏ tui laih.  

5Tui anŭn, Kâo či mơit apui ƀơi anih-lŏn ƀing Yudah  
laih anŭn apui či ƀơ̆ng hĭ khul kơđông kơtang plei Yerusalaim.”  

Tơlơi Phat-Kơđi ơi Israel  
6Anai yơh jing tơlơi Yahweh laĭ:  

 
“ing Israel ngă soh nanao,  

yuakơ anŭn yơh, sit Kâo či pơkơhma ̱l hĭ ƀing gơñu yơh,  
yuakơ gơñu sĭ hĭ mơnuih tơpă-hơnơ̆ng kơ amrăk,i  
laih anŭn mơnuih kơƀah-kơƀap kơ sa per khŏ-sanđal.  

7Gơñu kơtư̆-juă ƀing ƀun-rin  
kar hăng juă ƀơi akŏ ƀing gơ̆ ƀơi ngŏ ƀruih lŏn-tơnah  
laih anŭn hơngah hĭ tơlơi tơpă kơ ƀing mơnuih arăng kơtư̆-juă.  

                                                 
h2:1-3 Yesayah 15:1-16:14; 25:10-12; Yirmeyah 48:1-47; Yehezekêl 25:8-11; Zephanyah 2:8-11.  
i2:6: Anai ăt jing “prăk” mơ̆n.  

 4



Ama hăng ană đah-rơkơi nao dŏ-hrŏm sa čô đah-kơmơi hlŭn,  
tui anŭn yơh pơgrĭ hĭ anăn rơgoh-hiam Kâo.  

8Gơñu đih jĕ rĭm boh kơnưl  
ƀơi khul ao hơmâo djă-kơnăl laih ƀuăn kiăng kơ brơi glaĭ;  
amăng sang yang lŏm kơ yang gơñu  
gơñu mơñum hĭ tơpai boh-kơƀâo jing gơnam gơñu đŭ-wă.  

9“Samơ̆ Kâo pơrai laih mơnuih Amôr ƀơi anăp gơñu,  
wơ̆t-tơdah ƀing mơnuih anŭn prŏng-glông hrup hăng khul kơyâo sar,  
laih anŭn kơtang hrup hăng khul kơyâo sen.  

Kâo pơrai laih boh-črohj ñu gah ngŏ adih  
laih anŭn khul akha ñu gah yŭ anai.k  

10Kâo ăt ba tơbiă laih ƀing gih mơ̆ng čar Êjip,  
laih anŭn Kâo dui ba ƀing gih pă̱-pluh thŭn amăng tơdron-ha̱r,  
kiăng kơ brơi ƀing gih anih-lŏn ƀing Amôr.  

11Kâo ăt ruăh-mă ƀing pô-pơala tŏng-krah ƀing ană đah-rơkơi gih  
laih anŭn ƀing Nazir mơ̆ng ƀing hlak-ai gih.  

Tơlơi anŭn ƀu djơ̆ ôh hă, Ơ ƀing ană-plei Israel?”  
Anŭn yơh jing tơlơi Yahweh pơhaih.l  

12“Samơ̆ ƀing gih ngă brơi kơ ƀing Nazir mơñum tơpai boh-kơƀâo,  
laih anŭn pơtă-khă kơ ƀing pô-pơala ƀu dưi laĭ-lui-hlâo ôh.  

13“Anai-nê, Kâo či pơsăn hĭ ƀing gih amăng anih gih yơh,  
kar hăng sa boh rơdêh-trut kơtraŏ pơsăn hĭ gah yŭ ñu tơdang arăng dap mŭt 

bă pơdai.  
14Mơnuih hơmăr samơ̆ ñu ƀu dưi đuaĭ-kơdŏp ôh,  

ƀing mơnuih kơtang samơ̆ gơñu ƀu anăm ngă hơget-tơlơi ôh,  
laih anŭn tơhan kơtang ăt kŏn dưi pơklaih tơlơi hơdip ñu pô lơi.  

15mơnuih djă hraŏ samơ̆ ƀu dưi dŏ kơjăp ôh,  
ƀing tơhan đuaĭ hơmăr ƀu dưi đuaĭ tơklaih hĭ ôh,  
laih anŭn mơnuih tơhan đĭ aseh kŏn dưi pơklaih tơlơi hơdip ñu pô lơi.  

16Wơ̆t-tơdah ƀing tơhan khĭn-kơtang biă-mă  
ăt či glŏm lui hĭ gơnam blah ñu hăng đuaĭ-kơdŏp mơ̆n ƀơi hrơi anŭn,”  
anŭn yơh jing tơlơi Yahweh pơhiăp.  

                                                 
j2:9: Anai ăt jing “boh-troh” mơ̆n.  
k2:9 Tơlơi Juăt 3:8-11.  
l2:11 Tơlơi Yap 6:1-8.  

3  

Tơlơi Iâu Rai ing Gơ̆ng-Jơlan Pơkơdơ̆ng Glaĭ Hăng Israel  
1Hơmư̆ bĕ boh-hiăp anai Yahweh hơmâo pơhiăp pơkơdơ̆ng glaĭ hăng ƀing gih, Ơ 
ƀing ană-plei Israel, jing tơlơi pơkơdơ̆ng glaĭ hăng abih sang-anŏ Kâo hơmâo ba tơbiă 
laih mơ̆ng čar Êjip:  
 

2“Kâo hơmâo ruăh-mă kơnơ̆ng hơjăn ƀing gih đôč  
mơ̆ng abih-bang sang-anŏ ƀơi lŏn-tơnah anai;  
tui anŭn yơh Kâo či phak-pơkra ƀing gih  
yuakơ abih-bang tơlơi soh gih.”  

3Djơ̆ mơ̆ dua čô rơbat hrŏm  
kơnơ̆ng tơdah gơñu hơmâo tŭ-ư laih?  

4Djơ̆ mơ̆ sa drơi rơmung-dŭl ur-grao amăng glai-glom  
tơdang ñu ƀu hơmâo mă hlô-mơnơ̆ng hơget ôh?  

Djơ̆ mơ̆ ñu pơgrao amăng pa ̱r ñu  
tơdang ñu ƀu hơmâo mă hơget ôh?  

5Djơ̆ mơ̆ sa drơi čim djơ̆ čơđông ƀơi lŏn  
tơdang arăng ƀu ƀač čơđông ôh?  

6Tơdang sa asăp tơdiăp ayŭp amăng sa boh plei,  
ƀing ană-plei ƀu rŭng-răng ôh hă?  

Tơdang tơlơi gleh-tơnap rai ƀơi sa boh plei,  
ƀu djơ̆ Yahweh ôh hă brơi rai anŭn?  

7Sit-nik Yahweh Glông Hloh ƀu ngă ôh hơget-tơlơi  
tơdah hlâo kơ anŭn Ñu aka pơrơđah ôh hơdră Ñu  
kơ ƀing ding-kơna Ñu jing ƀing pô-pơala.  

8rơmung-dŭl hơmâo ur-grao laih,  
hlơi pô ƀu či huĭ ôh lĕ?  

Yahweh Glông Hloh hơmâo pơhiăp laih,  
hlơi pô dưi pơgăn hĭ ñu pô laĭ-lui-hlâo lĕ?  

9Pơhaih bĕ kơ khul kơđông plei-prŏng Asđôd  
laih anŭn kơ khul kơđông kơtang ƀing Êjip:  
hăng laĭ, “Pơƀut bĕ gih pô ƀơi khul lŏn čư̆ Samaria;  

                                                 
m3:4: Anai ăt jing “glai-klo” mơ̆n.  

lăng bĕ tơlơi rŭng-răng amăng lăm anih anŭn  
laih anŭn tơlơi kơpĭ-pe̱t tŏng-krah ană-plei anŭn.”  

10Yahweh pơhiăp, “ing gơñu ƀu thâo ôh hiư̆m či ngă tơlơi djơ̆,  
jing ƀing răk-pioh gơnam pơrơsua hăng klĕ-dŏp amăng khul kơđông kơtang 

gơñu.”  
11Hơnŭn yơh, anai jing tơlơi Yahweh Ơi Adai laĭ ƀing Samaria:  

“Rŏh-ayăt či wa ̱ng-dar anih-lŏn gih,  
laih anŭn ñu či pơglưh trŭn hĭ pơnăng plei kơjăp-kơtang ƀing gih,  
hăng sua-mă khul kơđông kơtang ƀing gih.”  

12Anai yơh jing tơlơi Yahweh laĭ:  
“Arăng či pơklaih ƀing Israel dŏ amăng anih-lŏn Samaria  

hrup hăng pô wai triu pơklaih triu mơ̆ng kơham amăng-bah rơmung-dŭl  
kơnơ̆ng hơmâo glaĭ dua ƀĕ tơkai ƀôdah sa bơnăh tơngia đôč,  
ăt truh tui anŭn mơ̆n kơ ƀing hlơi dŏ amăng Samaria  
ƀơi anih-asuĕk khul sưng gơñu  
laih anŭn amăng Damaskus ƀơi grê glông gơñu.”  

 
13Yahweh Ơi Adai jing Yahweh Dưi Kơtang pơhaih, “Hơmư̆ tơlơi anai bĕ hăng ngă 

gơ̆ng-jơlan pơkơdơ̆ng glaĭ hăng sang Yakôb,  
 

14ơi hrơi Kâo phak-pơkra ƀing Israel yuakơ tơlơi soh gơñu,  
Kâo či pơrai hĭ khul kơnưl Bêthêl;  
laih anŭn khul tơki ƀơi kơnưl arăng či khăt hĭ  
laih anŭn gơñu lê̆ trŭn ƀơi lŏn.n  

15Kâo či pơrai hĭ khul sang bơyan puih  
wơ̆t-hăng sang bơyan phang mơ̆n;  
laih anŭn khul sang pơhrôp hăng bla či răm-rai hĭ,  
laih anŭn khul sang prŏng či glưh-pơčăh hĭ yơh,”  
anŭn yơh jing tơlơi Yahweh pơhaih.  

4  

Israel u Wơ̆t Glaĭ Kơ Ơi Adai Ôh  
1“Hơmư̆ bĕ boh-hiăp anai, Ơ ƀing gih jing ƀing rơmô amăng anih-lŏn Basan ƀơi čư̆ 

                                                 
n3:14 2 ing Pơtao 23:15.  

Samaria,  
ing gih jing ƀing đah-kơmơi kơtư̆-juă ƀing rin hăng kơpĭ-pe̱t ƀing kơƀah-

kơƀap,  
jing ƀing laĭ kơ ƀing rơkơi gih,  
‘Ba rai bĕ ƀing gơmơi kiăng mơñum!’  

2Yahweh Glông Hloh hơmâo ƀuăn laih hăng tơlơi rơgoh-hiam-hlo̱m Ñu:  
Anai nê, mông anŭn hlak rai ƀơi ƀing gih,  

tơdang ƀing rŏh-ayăt či dui pơđuaĭ hĭ ƀing gih hăng khul gơnam-goaĭ,  
wơ̆t-hăng ƀing dŏ glaĭ gih hăng khul boh-wăh akan mơ̆n.  

3Gơñu či dui pơtơbiă hĭ rĭm ƀing gih anăp nao tơpă  
pơ khul amăng-hluh pơčăh ƀơi pơnăng,  
laih anŭn gơñu či puh-pơđuaĭ hĭ ƀing gih anăp nao pơ anih Harmôn,”  
anŭn yơh jing tơlơi Yahweh pơhiăp.  

4“Rai bĕ pơ anih Bêthêl hăng ngă soh;  
nao bĕ pơ anih Gilgal hăng ngă soh lu dơ̆ng;  
ba rai bĕ khul gơnam ngă yang gih kơ rĭm mơguah,  
gơnam-pơyơr črăn pluh gih rĭm klâo hrơi;  

5pơyơr bĕ ƀañ-tơpŭng ƀu hơmâo tơpơi kar hăng sa gơnam-pơyơr hơdơr-bơni,  
laih anŭn pơ-ư bĕ khul gơnam-pơyơr rơngai gih,  
pơang gơñu bĕ, Ơ ƀing Israel,  
yuakơ anai yơh jing tơlơi gih khăp kiăng ngă,”  
anŭn yơh jing tơlơi Yahweh Glông Hloh pơhaih.  

6“Kâo brơi laih kơ ƀing gih hăng khul hlŭng đôč-đač amăng abih-bang plei gih,  
laih anŭn kơƀah hĭ gơnam-ƀơ̆ng amăng abih-bang anih gih dŏ,  
samơ̆ ƀing gih ƀu wơ̆t glaĭ pơ Kâo ôh,”  
anŭn yơh jing tơlơi Yahweh pơhaih.  

7“Kâo ăt pơkơ̆ng lui hĭ ia-hơjan mơ̆ng ƀing gih mơ̆n  
tơdang bơyan-hơpuă ăt dŏ truh kơ klâo blan dơ̆ng.  
Kâo mơit rai ia-hơjan ƀơi plei anai,  
samơ̆ pơkơ̆ng hĭ mơ̆ng plei adih.  

hơma anai hơmâo ia-hơjan;  
hơma adih ƀu hơmâo ôh laih anŭn krô hĭ.  

8ing ană-plei mơ̆ng dua klâo boh plei nao pơ sa boh plei kiăng kơ mơñum ia  
samơ̆ mơñum ƀu hrăp ôh,  
samơ̆ ƀing gih ƀu wơ̆t glaĭ pơ Kâo ôh,”  

anŭn yơh jing tơlơi Yahweh pơhaih.  
9“Kâo pơrai hĭ ƀing gih hăng tơlơi gliu laih anŭn tơlơi čat ma ̱o;  

Kâo pơrai hĭ khul đang gih wơ̆t-hăng khul đang phŭn-hrĕ boh-kơƀâo gih,  
khul kơtop ƀơ̆ng hĭ khul kơyâo hra laih anŭn kơyâo ôliwơ gih,  
samơ̆ ƀing gih ƀu wơ̆t glaĭ pơ Kâo ôh,”  
anŭn yơh jing tơlơi Yahweh pơhiăp.  

10“Kâo mơit rai tơlơi khe̱ng amăng ƀing gih  
kar hăng Kâo hơmâo ngă laih kơ čar Êjip;  
Kâo pơdjai hĭ ƀing đah-rơkơi hlak-ai gih hăng đao-gưm,  
hăng mă-pơđuaĭ hĭ khul aseh gih.  

Kâo pơbă ƀơi khul amăng-adŭng gih hăng tơlơi ƀâo brŭ khul anih jưh gih,  
samơ̆ ƀing gih ƀu wơ̆t glaĭ pơ Kâo ôh,”  
anŭn yơh jing tơlơi Yahweh pơhiăp.  

11“Kâo pơrai laih amăng ƀing gih  
kar hăng Kâo pơrai plei Sedôm hăng Gomôrrah.  

ing gih hrup hăng tơluč apui arăng mă mơ̆ng tơpur-apui,  
samơ̆ ƀing gih ƀu wơ̆t glaĭ pơ Kâo ôh,”  
anŭn yơh jing tơlơi Yahweh pơhiăp.o  

12“Hơnŭn yơh anai jing tơlơi Kâo či ngă kơ ƀing gih, Ơ Israel,  
laih anŭn yuakơ Kâo či ngă tơlơi anai kơ ƀing gih,  
prap-pre bĕ kiăng bưp Ơi Adai gih, Ơ ƀing Israel.”  

13Anai-nê, Ñu yơh jing Pô pơjing rai khul čư̆-čan,  
pơhrih rai angĭn,  
laih anŭn pơrơđah rai kơ mơnuih tơlơi Ñu kiăng;  
Ñu yơh jing Pô ngă brơi mơguah jing hĭ kơnăm-mơmŏt,  
laih anŭn rơbat nao ƀơi khul anih glông lŏn-tơnah,  
Yahweh Ơi Adai Dưi Kơtang yơh jing anăn Ñu!  

 

5  

Tơlơi Čŏk-Hia Hăng Tơlơi Iâu-Mơthưr Kơ Tơlơi Kơhma̱l  
1Hơmư̆ bĕ boh-hiăp anai, Ơ sang-anŏ Israel, tơlơi čŏk-hia anai Kâo hia ƀlơ̆ng-brơi kơ 

gih:  

                                                 
o4:11 Tơlơi Čơdơ̆ng-Phŭn 19:24.  

 9



 
2“Dra hơči ̱h Israel lê̆ rơbuh laih,  

ƀu dưi tơgŭ đĭ dơ̆ng tah,  
arăng hơngah lui hĭ laih ñu amăng anih-lŏn ñu pô,  
hăng ƀu hơmâo hlơi pô pơtơgŭ đĭ ñu ôh.”  

3Anai yơh jing tơlơi Yahweh laĭ:  
 

“Plei anŭn pơtơbiă rai sa-rơbâo čô tơhan kơtang Israel  
či dŏ glaĭ kơnơ̆ng sa-rơtuh čô đôč;  
plei anet pơtơbiă rai sa-rơtuh čô tơhan kơtang  
či dŏ glaĭ kơnơ̆ng pluh čô đôč.”  

4Anai yơh jing tơlơi Yahweh laĭ kơ sang-anŏ Israel:  
 

“Hơduah bĕ Kâo tui anŭn ƀing gih či hơdip yơh;  
5samơ̆ anăm hơduah-sem anih Bêthêl ôh  

laih anŭn anăm nao pơ anih Gilgal ôh,  
anăm rơbat nao pơ anih Bêêr-Seba ôh;  
yuakơ ƀing mơnuih amăng anih Gilgal sit či jing hĭ hlŭn-mơnă amăng anih 

pơkŏn yơh,  
laih anŭn plei-prŏng Bêthêl arăng či pơtrŭn jing hĭ đôč-đač.”  

6Hơduah Kâo bĕ tui anŭn ƀing gih či hơdip yơh,  
huĭdah Ñu či bluh rai găn mơ̆ng sang-anŏ Yôsêp hrup hăng apui;  
apui anai či ƀơ̆ng hĭ,  
laih anŭn plei-prŏng Bêthêl ƀu či hơmâo hlơi pô pơthămp hĭ ôh.  

7ing gih jing pô pơplih tơlơi tơpă jing hĭ tơlơi ruă-phĭ̱  
laih anŭn pơsoh hĭ tơlơi tơpă-hơnơ̆ng.  

8Yahweh yơh jing Pô hrih-pơjing khul pơtŭ Hơbia-Tơjuh laih anŭn pơtŭ Wăng-Kai,  
jing Pô pơplih hĭ tơlơi kơnăm jing hĭ mơguah  
hăng pơkơnăm hĭ hrơi jing hĭ mơmŏt,  
jing Pô iâu kơ khul ia rơsĭ  
hăng tuh tơbiă gơñu ƀơi rŏng lŏn-tơnah,  
Yahweh yơh jing anăn Ñu,q  

                                                 
p5:6: Anai ăt jing “rơyŏm” mơ̆n.  
q5:8 Yôb 9:9; 38:31.  

9Ñu klă̱ tơlơi răm-rai ƀơi ƀing kơtang  
laih anŭn ba rai ƀơi plei kơjăp kơtang tơlơi răm-rai.  

10ing gih pơrơmut kơ pô pơtơpă ƀơi anih phat-kơđi  
hăng djik-djak kơ gơ̆ jing pô ruai kơ tơlơi tơpă.  

11ing gih kơtư̆-juă ƀơi ƀing ƀun-rin  
hăng klĕ-mă pơdai ƀing gơ̆.  

Tui anŭn, wơ̆t-tơdah ƀing gih ma ̱n-đĭ khul sang prŏng hăng boh-pơtâo,  
samơ̆ ƀing gih ƀu či dŏ amăng khul sang anŭn ôh;  
wơ̆t-tơdah ƀing gih hơmâo pla khul đang boh-kơƀâo čat hiam,  
samơ̆ ƀing gih ƀu či mơñum ia boh-kơƀâo anŭn ôh.  

12Yuakơ Kâo thâo laih tơlơi soh gih lu  
laih anŭn tơlơi soh-sat gih jing prŏng biă-mă.  

ing gih kơtư̆-juă ƀing tơpă-hơnơ̆ng, hăng mă khul gơnam plŏm-ƀlŏr,  
laih anŭn ƀing gih sua-mă hĭ tơlơi tơpă ƀing rin amăng khul anih phat-kơđi.  

13Tui anŭn yơh, hlơi pô rơgơi, ñu dŏ-rơiăt amăng khul mông hrup hăng anŭn,  
yuakơ khul mông anŭn jing mông sat-ƀai.  

14Hơduah tơlơi hiam bĕ, anăm sem tơlơi ƀai ôh,  
tui anŭn kăh ƀing gih dưi hơdip.  

Giŏng anŭn, Yahweh jing Ơi Adai Dưi Kơtang či dŏ hrŏm hăng ƀing gih,  
kar hăng ƀing gih hơmâo laĭ laih Ñu či dŏ hrŏm.  

15Pơrơmut bĕ kơ tơlơi sat-ƀai, khăp bĕ kơ tơlơi hiam;  
pơkơjăp bĕ tơlơi tơpă amăng khul anih phat-kơđi.  

Năng-ai Yahweh jing Ơi Adai Dưi Kơtang či khăp-pap  
ƀơi ƀing mơnuih jing tơƀe̱ng dŏ glaĭ amăng sang-anŏ Yôsêp yơh.  

16Yuakơ abih tơlơi soh gih ngă anŭn yơh, anai jing tơlơi Khua Yang, Yahweh Ơi 
Adai Dưi Kơtang laĭ:  
 

“Či hơmâo tơlơi pơkrao amăng abih-bang khul akiăng-jơlan;  
laih anŭn khul tơlơi ur-hia kơ tơlơi tơnap-tap amăng rĭm kwar-plei.  

Gơñu či iâu rai ƀing ngă hơma kiăng kơ čŏk-hia  
laih anŭn ƀing thâo rơngot-hơning kiăng kơ pơkrao,  

17laih anŭn či hơmâo tơlơi pơkrao amăng abih-bang khul đang boh-kơƀâo,  
yuakơ Kâo či găn nao pơrai tŏng-krah ƀing gih,”  
anŭn yơh jing tơlơi Yahweh laĭ.  

Hrơi Yahweh  
18Răm-ƀăm yơh kơ ƀing gih jing ƀing čang-rơmang  

kơ hrơi Yahweh!  
Yua-hơget ƀing gih čang-rơmang kơ hrơi Yahweh lĕ?  
Hrơi anŭn či jing hĭ kơnăm-mơmŏt, ƀu djơ̆ bơngač ôh.  

19Hrơi anŭn či hrup hăng sa čô mơnuih đuaĭ-kơdŏp mơ̆ng sa drơi rơmung-dŭl  
samơ̆ bưp sa drơi tơgâo,  
ƀôdah đuaĭ mŭt amăng sang laih anŭn ăh tơngan ñu ƀơi pơnăng,  
laih anŭn hơmâo sa drơi ala čŏh hĭ ñu.  

20u djơ̆ ôh hă hrơi Yahweh či kơnăm-mơmŏt, ƀu bơngač ôh, tơlơi jŭ̱ hrup gŏ-
drŏng, ƀu hơmâo sa suai tơlơi bơngač ôh?  

21“Kâo pơrơmut, Kâo djik-djak kơ khul tơlơi phet gih;  
Kâo ƀu thâo mơak hăng khul tơlơi pơjơnum ƀing gih ôh.r  

22Wơ̆t-tơdah gih ba rai kơ Kâo khul gơnam-pơyơr čuh laih anŭn khul gơnam-pơyơr 
pơdai,  

Kâo ƀu či tŭ-mă khul gơnam anŭn ôh.  
Wơ̆t-tơdah ƀing gih ba rai khul gơnam-pơyơr tơlơi pơgop-lir hiam hloh,  

Kâo ăt ƀu či pơmĭn-ƀlơ̆ng nao kơ khul gơnam-pơyơr anŭn mơ̆n.  
23Ba đuaĭ ataih bĕ dơnai khul tơlơi adoh gih!  

Kâo ƀu či hơmư̆ ôh tơlơi ayŭ mơ̆ng khul go ̱ng-trưng gih.  
24Samơ̆ brơi bĕ tơlơi tơpă rô nao hrup hăng ia krong,  

tơlơi tơpă-hơnơ̆ng hrup hăng hơnoh-ia ƀu thâo thu hĭ ôh!  
25“Ơ sang-anŏ Israel, ƀing gih ba rai kơ Kâo khul gơnam ngă yang  

laih anŭn khul gơnam-pơyơr pă̱-pluh thŭn amăng tơdron-ha ̱r laih hă?s  
26Samơ̆ ƀing gih hơmâo pŭ đĭ anih kơkuh kơ khul rup Sakkut jing pơtao yang gih, 

laih anŭn Kaiwan jing yang pơtŭ gih,  
jing gơnam ƀing gih pơkra laih kơ gih pô.  

27Tui anŭn, Kâo či pơjing hĭ ƀing gih jing hlŭn-mơnă pơ gah adih kơ plei-prŏng 
Damaskus,”  

Yahweh laĭ laih, anăn Ñu jing Ơi Adai Dưi Kơtang.  
 

6  

                                                 
r5:21-22 Yesayah 1:11-14.  
s5:25-27 Bruă-Mơnuă 7:42-43.  

Răm-ăm Kơ Tơlơi Mơak-Hrăp  
1Răm-ƀăm yơh  

kơ ƀing gih jing ƀing mơak-hrăp amăng Ziôn,  
kơ ƀing gih jing ƀing kơnang kơ tơlơi rơnŭk-rơnua ƀơi lŏn čư̆ Samaria,  
kơ ƀing gih jing ƀing yom-pơphan amăng lŏn-čar mrô sa,  
kơ ƀing gih yơh ƀing ană-plei Israel rai kiăng kơ rơkâo djru brơi!  

2Găn nao bĕ pơ plei-prŏng Khalneh hăng lăng ƀơi plei anai;  
giŏng anŭn nao bĕ pơ plei Hamat jing anih prŏng,  
laih anŭn trŭn nao pơ plei-prŏng Gat amăng anih ƀing Philistia.  

ing gơñu jing kơtang hloh kơ khul čar-pơtao gih anai hă?  
ôdah guai anih-lŏn gơñu jing prŏng hloh kơ guai anih-lŏn gih hă?  

3ing gih pơkơdŭn đuaĭ hĭ hrơi tơnap-tap,  
laih anŭn ngă brơi tơlơi sat-ƀai git-gai rai jĕ, djơ̆ mơ̆?  

4Răm-ƀăm yơh kơ ƀing hlơi pô đih pit ƀơi khul sưng klôp hăng bla  
laih anŭn đih broăh ƀơi khul grê-glông gih;  
laih anŭn ƀơ̆ng khul ană triu hiam hloh mơ̆ng tơpul triu,  
laih anŭn khul ană rơmô rơmŏng mơ̆ng war;  

5jing ƀing adoh khul tơlơi adoh tơtă-tơtăn hăng dơnai go ̱ng-trưng,  
laih anŭn hrup hăng Dawid mơ̆n gơñu kơčĕ mă kơ gơñu pô khul gơnam 

ayŭ;  
6jing ƀing mơñum tơpai boh-kơƀâo mơ̆ng khul čơlŭ,  

laih anŭn pik gơñu pô hăng khul jrao-pik hiam hloh,  
samơ̆ ƀing gih ƀu kơŭ-kơuăn kơ tơlơi răm-rai sang-anŏ Yôsêp ôh!  

7Tui anŭn, ră anai gơñu yơh či jing amăng ƀing blung hlâo nao amăng hlŭn-mơnă,  
tơlơi gih ƀơ̆ng-huă laih anŭn đih-pơdơi či abih hĭ yơh.  

Yahweh Pơrơmut Kơ Tơlơi Israel Pơgao-Ang  
8Yahweh Ơi Adai hơmâo ƀuăn laih hăng Ñu pô, Yahweh Ơi Adai Dưi Kơtang 

pơrơđah:  
 

“Kâo pơrơmut kơ tơlơi Yakôb pơgao-ang,  
laih anŭn hơƀak-drakt kơ khul kơđông ñu;  
Kâo či jao hĭ plei prŏng anai kơ ƀing rŏh-ayăt  

                                                 
t6:8: Anai ăt jing “hơƀak-jrak” mơ̆n.  

wơ̆t-hăng djŏp-mơta amăng anŭn mơ̆n.”  
 

9Laih anŭn tơdah pluh čô dŏ glaĭ amăng sa boh sang, gơñu či djai yơh. 10Laih anŭn 
tơdang sa čô amăng kơnung-djuai jĕ gơñu, jing pô či čuh hĭ khul atâo anŭn rai kiăng kơ 
ba tơbiă khul tơlang mơ̆ng atâo amăng sang anŭn, laih anŭn či tơña kơ hlơi pô dŏ 
kơdŏp amăng-lăm sang, “Hơmâo hlơi dơ̆ng mơ̆ dŏ hrŏm hăng ih?” Gơ̆ laĭ-glaĭ, “u 
hơmâo ôh,” tui anŭn ñu laĭ dơ̆ng, “Dŏ rơiăt bĕ! ing ta khŏm anăm laĭ djơ̆ anăn 
Yahweh ôh.”  
 

11Tui anŭn yơh, Yahweh hơmâo brơi laih khul tơlơi pơđar,  
laih anŭn Ñu či taih pơrai hĭ sang prŏng pơčah brai hrai hyu,  
laih anŭn sang anet jing hĭ bru-bra.  

12Tơpul aseh đuaĭ ƀơi anih hơmâo khul boh-pơtâo klŭng-hŭp mơ̆?  
Arăng jik-čoh ƀơi ia rơsĭ hăng rơmô mơ̆?  
Samơ̆ ƀing gih hơmâo pơplih hĭ tơlơi tơpă jing hĭ jrao-djai  

laih anŭn tơlơi tơpă-hơnơ̆ng jing hĭ tơlơi ruă-phĭ̱,  
13ƀing gih jing ƀing hơ̆k-mơak amăng tơlơi blah-juă plei-pơnăng Lôdebar  

laih anŭn pơang tui anai, “ing ta ƀu sua-mă plei-pơnăng Kharnaim hăng 
tơlơi kơtang ta pô ôh hă?”  

14Yuakơ Yahweh jing Ơi Adai Dưi Kơtang pơhaih,  
“Kâo či pơsŭh sa kơnung-djuai tơgŭ blah ƀing gih, Ơ sang-anŏ Israel,  

tui anŭn gơñu či kơtư̆-juă ƀing gih amăng abih hơdră jơlan  
mơ̆ng bah-amăng mŭt anih Hamat  
truh pơ dơnung čroh-ia Arabah.”  

Tơlơi Pơƀuh Kơ Tơlơi Phat-Kơđi  

 

7  

Khul Kơtop, Apui Laih Anŭn Hrĕ Hơnơ̆ng-Pơkă  
1Anai jing tơlơi Yahweh Ơi Adai pơrơđah kơ kâo: Anai nê, Ñu hlak prap-pre khul 

kơtop-hlăt tơdơi kơ tơlơi črăn pha-brơi hơdrăng krô pơtao hơmâo yuă hĭ laih, laih 
anŭn pơdai hlak čơdơ̆ng čat đĭ dơ̆ng. 2Tơdang khul kơtop hơmâo ƀơ̆ng giŏng hĭ abih 
laih pơdai, añăm-tăm amăng anih-lŏn anŭn, kâo iâu-kraih, “Ơ Yahweh Ơi Adai hơi, 
pap-brơi đa, kâo kwưh kơ Ih!  

Hiư̆m Yakôb dưi hơdip lĕ?  
Ñu jing anet biă-mă!”  
3Tui anŭn, Yahweh pơplih hĭ tơlơi pơmĭn Ñu hăng laĭ, “Tơlơi anai ƀu či truh ôh.”  
4Anai yơh jing tơlơi Yahweh pơrơđah kơ kâo: Anai nê, Yahweh Ơi Adai hlak iâu rai 

tơlơi phat-kơđi hăng apui; apui anŭn pơthu hĭ anih rơsĭ dơlăm laih anŭn ƀơ̆ng hĭ anih-
lŏn anŭn. 5Giŏng anŭn, kâo iâu đĭ, “Ơ Yahweh Ơi Adai ah, kâo kwưh kơ Ih, pơdơi hĭ 
bĕ!  

Hiư̆m Yakôb dưi hơdip lĕ?  
Ñu jing anet-aneo biă-mă!”  
6Tui anŭn, Yahweh pơplih hĭ tơlơi pơmĭn Ñu hăng laĭ, “Tơlơi anai ăt ƀu či truh ôh.”  
7Anai yơh jing tơlơi Ñu pơdah kơ kâo: Anai nê, Yahweh hlak dŏ-dơ̆ng jĕ ƀơi sa boh 

pơnăng arăng hơmâo ma ̱n-đĭ hăng tơlơi hơnơ̆ng-pơkă, laih anŭn hơmâo sa ară hrĕ 
hơnơ̆ng-pơkă amăng tơngan Ñu. 8Laih anŭn Yahweh tơña kơ kâo, “Ơ Amôs, hơget-
tơlơi ih ƀuh lĕ?“ Laih anŭn kâo laĭ-glaĭ, “Sa ară hrĕ hơnơ̆ng-pơkă.”  

Giŏng anŭn, Yahweh laĭ, “Lăng bĕ, Kâo hlak pioh sa boh hrĕ hơnơ̆ng-pơkă kiăng kơ 
pơkă ƀơi tŏng-krah ană-plei Kâo Israel;  

Kâo ƀu či pap-brơi kơ gơñu dơ̆ng tah.  
 

9Khul anih glông Isa ̱k či răm-rai hĭ,  
laih anŭn khul sang yang Israel či glưh-pơčah hĭ;  
Kâo či pơkơdơ̆ng glaĭ hăng sang-anŏ Yarobam hăng đao Kâo yơh.”  

Amôs Laih Anŭn Amazyah  
10Giŏng anŭn, Amazyah jing khua ngă yang Bêthêl mơit rai sa tơlơi pơthâo kơ 

Yarobam, jing pơtao ƀing Israel tui anai, “Amôs hlak ngă mơneč pơkơdơ̆ng glaĭ hăng 
ih tŏng-krah ƀing Israel. Ană-plei amăng anih-lŏn anai či hơmư̆ tui abih khul boh-hiăp 
ñu. 11Yuakơ anai yơh jing tơlơi Amôs laĭ:  
 

“‘Yarobam či djai hăng đao,  
laih anŭn sit Israel či jing hĭ hlŭn-mơnă,  
či dŏ ataih mơ̆ng anih-lŏn gơñu pô yơh.’”  

 
12Giŏng anŭn, Amazyah pơhiăp hăng Amôs, “Tơbiă mơ̆ng anai bĕ pô-pơala ah! Glaĭ 

bĕ pơ anih-lŏn Yudah. Mă-bruă bĕ kơ gơnam-ƀơ̆ng ih pơ anŭn laih anŭn mă-bruă laĭ-
lui-hlâo ih pơ anŭn. 13Anăm laĭ-lui-hlâo dơ̆ng tah ƀơi Bêthêl anai, yuakơ anai jing sang 

 15



yang pơtao laih anŭn ăt jing sang yang kơ lŏn-čar anai mơ̆n.”  
14Amôs laĭ-glaĭ kơ Amazyah, “Hlâo adih kâo ƀu djơ̆ sa čô pô-pơala ôh kŏn djơ̆ ană 
đah-rơkơi pô-pơala lơi, samơ̆ kâo jing sa čô pô wai triu, laih anŭn kâo ăt răk-wai khul 
kơyâo hra mơ̆n. 15Samơ̆ ră anai Yahweh mă-pơđuaĭ hĭ laih kâo mơ̆ng tơlơi kâo răk-wai 
hăng laĭ kơ kâo, ‘Nao bĕ, laĭ-lui-hlâo kơ ƀing ană-plei Kâo Israel.’  

16“Bơ kơ ră anai, hơmư̆ bĕ boh-hiăp Yahweh. Ih laĭ,  
 

“‘Anăm laĭ-lui-hlâo pơkơdơ̆ng glaĭ hăng ƀing Israel ôh,  
laih anŭn pơdơi bĕ kơ tơlơi pơtô pơkơdơ̆ng glaĭ hăng sang-anŏ Isa̱k.’  

17Tui anŭn yơh, anai jing tơlơi Yahweh laĭ:  
 

‘Bơnai ih či jing sa čô rĭh-răm amăng plei,  
laih anŭn ƀing ană đah-rơkơi đah-kơmơi ih či djai hăng đao-gưm,  
anih-lŏn ih arăng či pơkă hăng pơpha hĭ,  
laih anŭn ih pô či djai amăng lŏn-čar jing anih ƀu thâo-krăn Ơi Adai.  

Laih anŭn sit Israel či nao amăng tơlơi hlŭn-mơnă,  
ataih mơ̆ng anih-lŏn gơñu pô.’”  

 

8  

Sa Bai Boh-Čroh  
1Anai yơh jing tơlơi Yahweh Glông Hloh pơdah kơ kâo: Sa bai boh-čroh hnui. 2Laih 

anŭn Ñu tơña, “Ơ Amôs, hơget-tơlơi ih ƀuh lĕ?” Kâo laĭ-glaĭ, “Sa bai boh-čroh bơyan 
hnui.”  

Giŏng anŭn, Yahweh laĭ kơ kâo,  
“Tơlơi hơnăl-tuč hơmâo rai laih ƀơi ană-plei Kâo Israel;  
Kâo ƀu či pap-brơi kơ gơñu dơ̆ng tah.  
3Yahweh Ơi Adai laĭ,  
“Amăng hrơi anŭn, khul tơlơi adoh amăng sang yang či pơplih jing hĭ tơlơi pơkrao;  
khul atâo-djai či bă amăng djŏp anih!  
Dŏ rơiăt bĕ!”  

 
4Hơmư̆ tơlơi anai bĕ, Ơ ƀing gih jing ƀing kơtư̆-juă ƀing kơƀah hơi  

laih anŭn kiăng kơ pơrai hĭ ƀing ƀun-rin amăng anih-lŏn anai,  

5laih anŭn ƀing gih laĭ tui anai,  
 

“Hơbĭn hrơi phet Blan Phrâo či rơgao hĭ, tui anŭn ƀing ta či dưi sĭ pơdai,  
laih anŭn hrơi Saƀat či abih hĭ  
tui anŭn ƀing ta dưi ba pơdai-kơtor pơ sang sĭ-mơnia lĕ,  
giŏng anŭn ƀing ta dưi sĭ ƀu djơ̆ hơnơ̆ng,  
yua tơlơi pơkă ƀu djơ̆  
laih anŭn plŏm-ƀlŏr hăng gai-pơkă ƀu tơpă ôh hăng ƀing blơi;  

6tui anŭn ƀing ta blơi mă mơnuih rin hăng amrăk  
laih anŭn mơnuih kơƀah hăng sa per khŏ-sanđal,  
sĭ hĭ kơ arăng pơdai-kơtor lŭk hăng ƀruih-lŏn lĕ?”  

 
7Yahweh hơmâo ƀuăn laih hăng Ñu pô jing Pô Yakôb pơư-ang tui anai, “Kâo ƀu či 

wơr-bĭt hĭ ôh hơget-tơlơi gơñu hơmâo ngă laih.  
 

8“u djơ̆ ôh hă anih-lŏn anai pơpư̆-pơgơi yuakơ tơlơi anai,  
laih anŭn abih-bang ƀing hơdip amăng anŭn či rơngot-hơning,  
laih anŭn abih-bang anih-lŏn či tơgŭ đĭ hrup hăng krong Nil,  
hăng blŭk đĭ giŏng anŭn kơdra ̱m trŭn dơ̆ng,  
hrup hăng krong Nil amăng čar Êjip?  

9Yahweh Ơi Adai pơhiăp,  
 

“Amăng hrơi anŭn, Kâo či ngă brơi kơ yang-hrơi lê ̆ ƀơi hrơi-dơ̆ng  
laih anŭn pơmŏt hĭ lŏn-tơnah tơdang amăng tơhrơi.  

10Kâo či pơplih hĭ khul tơlơi phet gih jing hĭ tơlơi rơngot-hơning,  
laih anŭn abih-bang tơlơi adoh-bơni gih jing hĭ tơlơi čŏk-hia.  

Kâo či ngă brơi kơ ƀing gih buh ao tâo  
laih anŭn kuăh hĭ akŏ gih;  
Kâo či ngă kơ tơlơi anai hrup hăng tơlơi arăng rơngot-hơning kơ sa čô ană 
đah-rơkơi kơnơ̆ng sa čô,  

laih anŭn hơnăl-tuč hrup hăng sa hrơi ruă-phĭ̱ biă-mă.”  
11Yahweh Ơi Adai laĭ, “Khul hrơi anŭn hlak rai,  

tơdang Kâo či brơi rai sa tơlơi ư̆-rơpa amăng abih anih-lŏn anai,  
ƀu djơ̆ tơlơi ư̆-rơpa kơ gơnam-ƀơ̆ng ƀôdah gơnam-mơñum ôh,  
samơ̆ tơlơi ư̆-rơpa kơ tơlơi hơmư̆ boh-hiăp Yahweh.  

12ing mơnuih či pơƀut nao mơ̆ng ia rơsĭ anai nao pơ ia rơsĭ adih  
laih anŭn rơbat hyu mơ̆ng gah dư̱r nao pơ gah ngŏ̱;  
hơduah-sem boh-hiăp Yahweh,  
samơ̆ gơñu hơduah ƀu či ƀuh ôh.  

13“Amăng hrơi anŭn ƀing đah-kơmơi hlak-ai hơči ̱h  
laih anŭn ƀing đah-rơkơi hlak-ai kơtang  
či tơdu-rơmŏn yuakơ mơhao ia.  

14Hlơi pô hơmâo ƀuăn-rơ̆ng laih hăng rup-trah ƀing Samaria,  
laih anŭn laĭ, ‘Ơ Dan, ƀuăn-rơ̆ng sit-nik kar hăng yang-rơba ̱ng ih hơdip,’  
ƀôdah, ‘uăn-rơ̆ng sit-nik kar hăng yang-rơba ̱ng Bêêr-Seba hơdip’  
gơñu či rơbuh hĭ yơh,  
laih anŭn ƀu či dưi tơgŭ đĭ dơ̆ng tah.”  

 

9  

ing Israel Răm-Rai  
1Kâo ƀuh Yahweh dŏ-dơ̆ng jĕ kơnưl, laih anŭn Ñu laĭ:  

 
“Taih bĕ ƀơi jŭng khul tơmĕh  

tơl khul bah-amăng anŭn či pơpư̆-pơgơi,  
laih anŭn gơñu glưh-pơčah hĭ lê̆ trŭn ƀơi khul akŏ abih-bang ană-plei;  
laih anŭn ƀing hlơi pô dŏ glaĭ Kâo či pơdjai hĭ hăng đao-gưm yơh;  
ƀu hơmâo hlơi pô ôh dưi đuaĭ tơklaih,  
kŏn hơmâo hlơi pô lơi či đuaĭ-kơdŏp.  

2“Wơ̆t-tơdah gơñu klơi truh pơ khul anih dơlăm jing plei atâo Seôl,  
mơ̆ng anŭn yơh tơngan Kâo či mă gơñu;  
wơ̆t-tơdah gơñu đĭ truh pơ adai,  
mơ̆ng anŭn mơ̆n Kâo či pơtrŭn hĭ gơñu.  

3Wơ̆t-tơdah gơñu pơdŏp gơñu pô ƀơi kơčŏng čư̆ Karmel,  
pơ anŭn yơh Kâo či lua mă gơñu;  
wơ̆t-tơdah gơñu đuaĭ-kơdŏp mơ̆ng Kâo pơ atur ia rơsĭ,  
pơ anŭn yơh Kâo či brơi ala nao čoh gơñu.  

4Wơ̆t-tơdah ƀing rŏh-ayăt gơñu pơpuh gơñu jing hlŭn-mơnă,  
pơ anŭn yơh Kâo či mơit đao-gưm arăng nao pơdjai hĭ gơñu;  

laih anŭn Kâo či krăp-lăng ƀơi gơñu  
kiăng kơ pơkơhma ̱l yơh ƀu djơ̆ ngă brơi tơlơi hiam ôh.”  

5Yahweh, jing Ơi Adai Dưi Kơtang,  
jing Pô tĕk ƀơi lŏn-tơnah laih anŭn lŏn-tơnah li̱k hĭ,  
laih anŭn abih-bang ƀing hơdip amăng anŭn rơngot-hơning,  
abih-bang anih-lŏn tơgŭ đĭ hrup hăng krong Nil,  
giŏng anŭn kơdra ̱m trŭn hrup hăng krong Nil čar Êjip,  

6Ñu yơh jing Pô pơdơ̆ng đĭ sang pơtao Ñu amăng khul adai  
laih anŭn pơdơ̆ng atur ñu ƀơi lŏn-tơnah,  
Ñu yơh jing Pô iâu rai ia rơsĭ  
laih anŭn tuh tơbiă rơsĭ anŭn ƀơi rŏng lŏn-tơnah,  
Yahweh yơh jing anăn Ñu.  

7“u djơ̆ ôh hă ƀing gih jing ƀing Israel,  
samơ̆ Kâo lăng kơ ƀing gih hrup hăng ƀing Kus?”  
anŭn yơh jing tơlơi Yahweh pơhiăp.  

“u djơ̆ ôh hă Kâo yơh ba ƀing Israel tơbiă mơ̆ng čar Êjip,  
laih anŭn ƀing Philistia mơ̆ng anih-lŏn Kaptor  
laih anŭn ƀing Aram mơ̆ng anih-lŏn Khir?  

8“Anai-nê, mơta Yahweh Ơi Adai  
dŏ lăng ƀơi lŏn-čar soh-sat anai,  
laih anŭn Kâo či pơrai hĭ ñu  
mơ̆ng rŏng lŏn-tơnah;  
samơ̆ Kâo ƀu či pơrai hĭ abih-bang sang-anŏ Yakôb ôh,”  
anŭn yơh jing tơlơi Yahweh pơhaih.  

9“Anai-nê, Kâo či pơđar,  
laih anŭn Kâo či rơyŭh sang-anŏ Israel tŏng-krah abih-bang kơnung-djuai 

mơnuih  
hrup hăng pơdai arăng hơdơi ƀơi gra ̱ng,  
laih anŭn mă-pơđuaĭ hĭ abih ƀing hlơi ƀu năng-lăp.  

10Abih-bang ƀing mơnuih soh amăng ană-plei Kâo či djai hăng đao-gưm,  
jing ƀing hlơi pô pơang tui anai,  

‘ing ta ƀu či bưp tơlơi tơnap-tap ôh.’  

Tơlơi Rŭ̱-Pơdơ̆ng Đĭ Israel  
11“Amăng hrơi anŭn Kâo či rŭ̱-pơdơ̆ng đĭ sang khăn Dawid hơmâo rơbuh laih.  

Kâo či pơkra glaĭ khul anih ñu hơmâo glưh laih,  
hăng rŭ̱-pơdơ̆ng đĭ khul tơlơi răm-rai ñu,  
laih anŭn ma ̱n-đĭ ñu hrup hăng hlâo adih;u  

12tui anŭn gơñu či mă-tŭ hĭ črăn dŏ glaĭ amăng čar Edôm  
laih anŭn abih-bang kơnung-djuai jing ƀing Israel wai-lăng laih brơi kơ Kâo 

hlâo adih,”  
Yahweh yơh pơhiăp, jing Pô či ngă khul tơlơi anŭn.  

13Yahweh pơhaih, “Anai-nê, khul hrơi anŭn hlak rai,  
tơdang pô jŭ-pla pơdai či kiaŏ-hơmao pô hơpuă  
laih anŭn pô djet ia boh-kơƀâo či kiaŏ-hơmao pô jai pơjĕh.  

Khul čư̆-čan či tơdjŏh rai ia boh-kơƀâo mơmih,  
laih anŭn khul bŏl-čư̆v či rô rai ia anŭn yơh.  

14Kâo či ba glaĭ ƀing ană-plei Kâo jing ƀing Israel pơ lŏn-čar gơñu pô;  
laih anŭn gơñu či pơdơ̆ng glaĭ khul plei hơmâo răm-rai laih hlâo adih laih 

anŭn hơdip pơ anŭn;  
gơñu či pla khul đang boh-kơƀâo laih anŭn mơñum ia boh-kơƀâo gơñu;  
gơñu či pla-pơkra khul đang laih anŭn ƀơ̆ng khul boh-čroh gơñu.  

15Kâo či rŭ̱-pơdơ̆ng đĭ ƀing Israel amăng anih-lŏn gơñu pô,  
laih anŭn arăng ƀu či buč đuaĭ hĭ gơñu dơ̆ng tah  
mơ̆ng anih-lŏn Kâo hơmâo brơi laih kơ gơñu,”  
anŭn yơh jing tơlơi Yahweh Ơi Adai gih laĭ.  

 
u9:11-12 Bruă-Mơnuă 15:16-18.  
v9:13: Anai ăt jing “bul čư̆” mơ̆n.  


